
			–Mugitu, dortoka ematen duzu eta!

			Olympiak memoria zuenetik Urteberri guztietan goizero egiten zuten bezala, aita eta bera Armentiako basoa zeharkatzen ari ziren Zaldiarango mendi gailurrerako bidean. Eta Olympiak memoria zuenetik Urteberri guztietan goizero egiten zuten bezala, bera pauso batzuk aurrerago zihoan, urduri, tontorrera heltzeko amorratzen, handik Araba osoa begiztatzen zen-eta; aita lasaiago zihoan alabaren atzetik.

			Urte aldaketak zeru urdin oskarbia ekarri zuen. Urte zaharrak berekin eraman balitu bezala Olympiaren gogoa iluntzen zuten hodei beltz gehienak; izan ere, Olympia goibel samar zebilen, taldekako Espainiako txapelketa jokatu ondoren, Kanarietatik itzuli zenetik. Orain dela astebete izan zen hori, baina dena oso azkar pasatu zen ordutik.

			Karmen eta bera elkarren ondoan eseri ziren etxera ekarri zituen abioian, eta hegaldiko minutu bakoitza tapizean egin zutena gogoratzen pasatu zuten, Espainiako txapelketa batean lehenbiziko diploma eman zien ariketa hura errepasatu eta errepasatu. Eta, aldi berean, Iratxek eta hautatzaile nazionalak atondoan zertaz hitz egin ote zuten asmatzen ere saiatu ziren. Kantauri itsasoa leihatiletan agertu zitzaienerako, konbentzituta zeuden biak SHEE-IVEFeko bost neskak Espainiako ekipo nazionalaren parte izango zirela berehala.

			Gainera, gauza harrigarri bat gertatu zen aireportura iritsi eta berehala: hegazkinak Euskal Herrian lur hartu zuenean, eta ohiko besarkaden eta zorion-agurren ondotik –eta Minak izututa garrasi egin eta gero, alabak ilajea hain baldar moztua zuela ikusita­koan (badira modu egokiagoak denak berdin eta look bereziarekin irteteko, halako erokeriarik egin gabe), bada, hori... aireportura iritsi zirenean, Iratxek aparte hartu zituen Olympiaren gurasoak, eta minutu batez hizketan jardun zuen haiekin. Berari ez zioten utzi aurrean egoten, baina selekzioan handik aurrera izango zuen etorkizunaz hitz egingo zuten, inondik ere. Bera seguru zegoen baietz. Hala ere, gurasoek ez zioten txintik ere esan autoan, etxerako bidean, eta Olyri iruditu zitzaion ama normalean baino serioago zegoela. Eta hor hasi ziren Gabonetako oporrak goibeltzen.

			Olympiari asko gustatzen zitzaizkion Gabonak. Amari familiarteko bazkariak eta afariak prestatzen lagundu-eta; Olentzerok Gabon-gauean zer utzi zion ikustera goizeko seietan jaiki-eta; Martarekin orrazkera eta makillaje berriak probatu-eta; gimnasiako ariketak egin-eta –spagata lantzeko malgutasun ariketak, abdominalak eta lunbarrak indartzekoak, berotze ariketak...–.

			Espero zuten bezala, Iratxek entrenamendu taula bat jarri zien Gabonetarako. Astebete jai zeukaten, etxekoekin eta lagunekin lasai egoteko, baina egunero ordubetez beren entrenatzaileak agindutako ariketak egin behar zituzten, hutsik egin gabe; Olyk seigarren pisuko eskailera buruan egiten zituen bereak. Etxeko saloian hankak 180° zabalduz gero, mahaia eta sofa jotzen zituen. Desiratzen zegoen Soin Hezkuntzako Euskal Erakundeko (SHEE-IVEF) pabiloian berriro entrenatzen hasteko, baina oraindik egun batzuk falta ziren urtarrilaren 2rako.

			Horregatik harritu zen hainbeste, abenduaren 29an, Iratxe bere etxean agertu zenean, bere belusezko txandal urdinaz jantzita. Berehala pentsatu zuen berari buruz eta ekipo nazionalari buruz gurasoekin hitz egitera etorri zela; hala ere, saloiko sofan eta besaulkietan eseri bitartean, Iratxek esan zuen aurreneko gauzak txokatuta utzi zuen.

			–Eskuratu al duzue ziurtagiria? –galdetu zuen entrenatzaileak Tomasi eta Minari begira.

			–Ez. Ezinezkoa izan da –erantzun zuen Olyren amak.

			–Lastima. Ondo etorriko zitzaigun.

			–Faltsua egiten badigu, Medikuen Kolegiotik kanporatzeko arriskua omen du, harrapatuz gero.

			–Tira, ez da ezer pasatzen.

			Olyk ez zuen hitz bakar bat ere ulertu, baina mingainari eutsi eta isilik egon zen; ez zen ausartu galdetzera, bere gelara bidaliko zutelakoan. Gero eta urduriago zegoen, gero eta larriago... Ez zekien zer gertatzen ari zen, baina berak han egon behar zuen, kosta ahala kosta. Iruditu zitzaion gurasoek eta entrenatzaileak begirada bat gurutzatu zutela; amak keinu egin zion entrenatzaileari, eta Iratxe berarengana jiratu zen.

			–Olympia, gauza inportante bat esan behar dizut –hasi zen esaten–. Espainiako txapelketa bukatu ondoren, ekipoko beste neskek eta zuk hautatzaile nazionalarekin hizketan ikusi ninduzuen, ezta?

			Olympiak baietz egin zuen buruarekin, hitzik esan gabe. «Selekziora joango naiz, selekziora joango naiz, selekziora joango naiz...», pentsatu zuen behin eta berriz.

			–Maya nik egindako lanarengatik zorionak ematera etorri zi­tzaidan –jarraitu zuen Iratxek–. Esan zidan asko gustatu zi­tzaiola taldea... denak, baina bereziki zu; inpresionatu egin duzu, antza denez. Oso gogoko ditu zure kondizioak, zure teknika eta zure tipologia, eta esan zidan zu ekipo nazionalaren parte izatea gustatuko litzaiokeela. Gainera, berehala nahi zaitu Madrilen, gimnasta indibidual gisa kontzentrazio nazionalean sartu eta modu iraunkorrean han geratzeko.

			Olyk ahaleginak eta bi egin behar izan zituen, sofaren gainean pozak zoratzen saltoka ez hasteko. «Bai, bai, bai, bai!». Ekipo nazionalera zihoan!... Hala ere, bazen zerbait arraroa han, gurasoek serio begiratzen baitzioten eta ez baitzirudien Iratxe bera ere kontentu zegoenik. Zer gertatzen ari zen? Goiz hartan, etxeko saloian, Olympia ez zen kapaz izan asmatzeko zertara zetozen aurpegi ilun haiek. Entrenatzaileak argitu behar izan zion.

			–Zure gurasoek eta nik erabaki dugu ez zarela joango Madrilera –esan zion, Minak bere alabaren sorbaldak beso batez ingura­tzen zituen bitartean.

			Olympiaren begiak malkoz bete ziren. Hura ezin zen egia izan, ez zen posible. Baina bazen.

			Olyk bere gelan sartuta eman zuen egun hura bukatu arteko denbora guztia, tarteka munduarekin haserre eta tarteka tristurak jota, albiste hura irentsi ezinik. Etxe zuloan sartuta pasatu zuen hurrengo egun osoa ere eta 31ko goiza ere bai, baina Urtezahar gauean afaritarako ordua hurbilduz zihoan bezala, hobeto pen­tsatu zuen; ez zion zentzurik aurkitzen etxean batera eta bestera ibiltzeari, arima herratuaren moduan edo gurasoekin haserre. Ez zuen ahaztua gertatutakoa, ezin nahita ere, baina etxeko denak hamabi mahats aleak jatera telebistaren aurrean jarri zirenean, Olympiari irribarrea etorri zitzaion aurpegira.

			Gauean berandu arte saloian egon ziren etxeko guztiak, berriketan kontu-kontari, kartetan eta mahai jokoetan jardunez barrez eta zalapartaka. Marta eta haren gurasoak ere etxean agertu ziren kanpaiak jo eta gero, eta ondo baino hobeto pasatu zuten Miguelekin eta Israelekin, Olympiaren nebekin, Tomasi tranpak egiten ibili baitziren beste guztien konplizitatearekin.

			Gau hartan, Olyk amesgaizto bat izan zuen. Ametsean, gimnasia egiten zebilen bateko pika baten itxura zeukan tapiz batean, eta lehiaketaren arauak aldatu egin ziren; dena batekoz bestera zen orain: ariketa lurrean etzanda egin behar zuen, horizontalean, epaileak sabaian baleude bezala puntuak ematen. Ez zitzaion ezer ondo ateratzen. Aita gelara sartu zitzaionean, esnatzera, izaren artean korapilo bat eginda aurkitu zuen, Olympia ohean jira batera eta buelta bestera ibili zen-eta gau osoan. Urtarrilaren 1a zen eta, urteberri guztietan bezala, Zaldiaranera oinez joan behar zuten.

			–Dortoka makal-mantsoa! –esan zion Olyk sorbaldaren gainetik aitari zirika.

			–Errespetu pixka bat aitari, gero! –kargu hartu zion Tomasek, alabarengana mantso-mantso hurbilduz.

			Mendi gainera iritsi ziren.

			Lurrean eseri ziren; Tomasek motxila ireki eta laranja bat pasatu zion alabari. Hori ere tradizioaren parte zen: Zaldiarango mendi gainean eserita, laranja bat zuritu eta isilean jaten zuten bien artean, atalak banan-banan ahoratuz, urte berrirako desio bat eskatzen zuten bitartean.

			Olyk laranja eskuan zeukala, azken hiru egun haietan barruan zeraman kezka azaldu zion aitari.

			–Eta datorren urtean deitzen ez badidate, orduan nahi ez nautelako, aita? –galdetu zion, begiak jaitsita–. Ekipo nazionalean jakiten dutenean, etxean lagatzen ez didatelako ez naizela joango, akabo!, ez didate inoiz gehiago deituko.

			Iratxe kontu horri irtenbide bat topatu nahian ibili zen buru-belarri: osasun ziurtagiri bat lortu nahi zuen, arrisku hori saihesteko. Gezurretako lesio baten aitzakia jarri nahi izan zuten, nola edo hala justifikatzeko Olympiak zergatik uko egiten zion Madrilera hain azkar joateari, goizetik gauera sartu nahi baitzuten ekipo nazionalaren diziplinan. Tamalez, ez zuten ziurtagiririk lortu, ordea. Tomasek beso batekin inguratu zuen Olympiaren sorbalda, eta beragana erakarri zuen, Iratxek berria jakinarazi zion goiz hartan Minak egin zuen bezala.

			–Horretaz hitz egin genuen lehengoan, Olympia... Ez dago aitzakiak asmatzen ibili beharrik: txikiegia zara oraindik hara joateko, eta, gainera, ikasturtearen erdian zaude. Ekipo nazionalean dagoeneko lekua baldin baduzu, ez zenuke kezkatu behar; hautatzaile hori ez da tuntun makala izango, denbora pixka batez zure zain egoten ez bada –kontsolatu zuen–. Entzun zenuen zer esan zuen entrenatzaileak lehengoan: azkar ikasten omen duzu, eta seguru omen dago aurki gimnasta hobea izango zarela oraindik. Zure hobe beharrez ari gara, eta ez da behin betiko erabakia. Baina gauza bakoitza bere garaian; konprenitzen duzu?

			Olyk baietz buruarekin.

			Iratxek berari gertatu zitzaiona kontatu zion etxera etorri zen egunean: Olympiaren adina-edo zeukanean deitu omen zioten berari ere, eta gurasoekin joan omen zen Madrilera. Hala, iritsi ziren haren bizitokia izan behar zuen eraikinera eta han barruan hanka bat jarri orduko neska xelebre batekin topo egin omen zuten: ilea fuksiaz margotua omen zeukan eta txiklea aho betean mauska-mauska mastekatzen ari omen zen, lotsagabe; aitak, izututa, hantxe bertan buelta eman eta etxera ekarri omen zuen atzera. Garai hartan, egoitza ez zen kirolarientzat bakarrik, orain den bezala. Nolanahi ere, Iratxeri arrazoizko azalpenik ere ez zioten eman: aitak gauza bakarra esan omen zion purrustaka, «nik hemen ez zaitut utziko, eztaaa... erotuta ere!», eta hor bukatu zen guztia. Olympiak pentsatu zuen berari behintzat eman zizkiotela arrazoiak, haiekin ados egon edo ez.

			–Aurten hazten segitu behar duzu, helduago izateko, eta saiatu ikasketak ondo bukatzen –esan zion beste behin Tomasek–. Hautatzaileak interes handia erakutsi du zuregatik, eta hori harro­tzeko modukoa da; oraingoz geratu horrekin. Orain nahi bazaituzte, hemendik hilabete edo urte batzuetara ere nahiko zaituzte.

			Olympiak begiak igurtzi zituen. Ez zuen negar egin nahi ostera ere.

			Burua jiratu eta musu eman zion aitari, hitzik esan gabe, eta laranja zuritzeari ekin zion isil-isilik. Bazekien aitak arrazoi zuela..., baina, hala ere, beldurra ematen zion ekipo nazionalean sar­tzeko aukera bakar hari ihes egiten utzi izanak. «Eta inoiz gehiago deitzen ez badidate?», galdera hark mailu batek bezala jo zuen buruan beste behin, justu aurreneko laranja atala ahoratu aurretik; keinu bat atera zitzaion: mikatz samarra zegoen. Gero, urte berriko desioan kontzentratu zituen bere indar guztiak. Aukera bat nahi zuen gauza guztien gainetik, ez zitezela berataz ahaztu, dei ziezaiotela berriro.

			Olympiak hankek eman ahal bezain azkar eragiten zien pedalei. Bere bizikleta berriaren gainean, ziztu bizian zeharkatu zuen hiribidea, eta azkeneko tarte zuzenari ekin zion ikastolaraino: lehenengo eskola eguna zen, Gabonetako oporraldiaren ondotik, eta Erregetako oparia estreinatzen ari zen. Eta ikastolan erakusteko modukoa zen, gainera!

			Urtero gauza bera gertatzen zitzaion Olentzerok edo Erregeek ekarritako opariekin, edo urtemugakoekin: beti gimnasiako opariak egiten zizkioten eta pabiloian bakarrik erabil zitzakeen. Maillot berri bat, puntera batzuk, belaunetako batzuk –gero, bizkarra babesteko ere erabiltzen zituenak, galtzetako gomarekin lotuz–, kantinplora bat ura eramateko, zorro bat pilota gordetzeko, osoko jantzi bat ho­tzetik babesteko... Behin zinta bat oparitu zioten, munduko txapelketa batean urrea lortu zuen lehenengo talde espainoleko kideek sinatua –Lorea Elsok, Teresa Fusterrek, Isabel Gómezek, Mon­tse Martínek, Débora Alonsok eta Gemma Royok, eta ordezkoek ere bai, Marta Aberturasek eta Cristina Chapulik–. Atenasen lortu zuten 1991ean: errusiarrei irabazi zieten hutsaren hurrengoagatik –bost milaren besterik ez zieten atera espainolek–; historikoa izan zen, eta zinta hura, erlikia bat zena Olyrentzat, ondo kostata lortu zion amak, lagun baten beste lagun bati esker.

			Opari apartak ziren horiek denak, baina ezin zituen partekatu ikastolako lagunekin, eta horrek desberdin sentiarazten zuen. Bestela ere gauza askotan sentitzen zen diferente; adibidez, ikastolara bere karpetarekin joaten zenean, zeren bere karpetaren azala gimnasiako irudiekin apaindua zeukan –gimnasten argazkiekin batez ere, saltoaren erdian edo mugimendu ezinezkoetan izoztuak– eta ez kantari edo aktoreen posterrekin, gainerako ikaskideek bereak zituzten bezala.

			Eskolan benetan nola sentitzen zen Karmenek, Patriziak, Isabelek eta Irenek beste inork ezin zuen ulertu, haiek ere bere egoera berean zeudelako.

			Ekipoaren barruan ere opariak egin zizkioten elkarri. Olympia ordura arte egondako klub guztietan lagun ikusezinarena egiten zuten –«Okerretik okerragora zoaz, Oly», esan zion Davidek, jakin zuenean. «Ez al genuen esan neu nintzela zure lagun ikusezin bakarra?»–. Hogei euroko topea jartzen zen; diru horrekin bakoi­tzak opari bat egin behar zion tokatzen zitzaionari, eta opariak emateko egunera arte ez zen jakiten nork egingo zizun zuri zeurea.

			Urte hartakoa dibertigarria izan zen, Rufino sartu baitzuten zozketan, eta opariak emateko egunean zeharo galduta zegoen gizajoa. Pabiloiko atezainak Irenek oparitu zion txartel bat zeukan esku batean, hiriko bainuetxe batean masaje erlaxagarria hartzeko balio zuena; –«Zuek ez luzatu hainbeste gauetan aldatzerakoan, eta ez naiz hainbeste estresatuko», protesta egin zuen–. Karmen ere zeharo txundituta zegoen, eta «zertarako nahi dut nik hau» esanez bezala begiratzen zion Rufinok egin zion opariari; suitzar labana bat zen, mozteko kutxilla bat, kortxoa kentzekoa, linterna eta guraize txiki-txiki batzuk zituena.

			Isa izan zen Olympiaren lagun ikusezina. Olyk gerezi koloreko ezpainetako barra bat eta begietako lapitz bat oparitu zizkion, eta lehiaketako makilaje saio baterako txartel bat ere bai; izan ere, Isabelek beti eskatzen zion erakusteko begiko marra margotzen, berak egiten zuen bezala. Eta, jakina, Isa pozak txoratzen zegoen.

			Olyri Iratxek egin zion oparia: kaxatxo bat eman zion, paper deigarri batean bilduta; zilar kolorekoa, gorria eta beltza zen. Zabaltzean, puzzle txiki bat zela ikusi zuen, hogei bat piezatakoa; nolanahi ere, azken egunetako nahaste-borrasteekin eta ikasturtearen hasiera prestatu beharrarekin, ez zuen astirik hartu hura egiteko.

			–David!

			Onlyk barran lotu zuen bizikleta ikastolako atarian, bizikleta guztiak uzten ziren tokian, eta lagunari diosal egin zion. David txanoa jantzita zetorren, eskuak abrigoaren patriketan sartuak zituela, eta burua batera eta bestera mugitzen ari zen, beste inork entzuten ez zuen musikaren erritmora dantza eginez bezala.

			–Ei, belarri gorra!

			Kasurik ez.

			–Daviiiiid!!

			Mutilak berean jarraitu zuen, zirkinik ere egin gabe; inguruko guztiak Olympiari begira jarri ziren, ordea, eta buru guztiak harengana jiratzen zirela ikustean, David konturatu zen azkenean laguna han zegoela.

			–Ez al didazu entzun? –galdetu zion Olyk, haren ondora joan zenean.

			–Holakoxeak gara artistok: arterako beste ezertarako ez dugu belarririk... –erantzun zuen mutilak, txanoa erantzi eta belarriak osorik tapatzen zizkion aurikular zilarkara batzuk agerian utziz. Musika itzali zuen. Kolpetxo batzuk eman entzungailuari, eta lepotik zintzilik jarri zuen–. Zer, gustatzen al zaizkizu nire aurikularrak?

			Oly hurbildu egin zen, hobeto ikusteko.

			–Eta, horiek jarrita, ez al duzu kanpoko ezer entzuten?

			–Pentsatzen dudana ere ia ez dut entzuten!

			–Hori ez da harritzekoa, zer entzun askorik ere ez duzu eta... –esan zion barrez Olyk, eta biak ikastolako gimnasiorantz abiatu ziren.

			Soin Heziketa zeukaten aurreneko orduan.

			–Zure saioren batzuk entzun nahiko nituzke –esan zion.

			–Hori eginda dago. CD bat ekarriko dizut egun hauetakoren batean. Ongi etorri DJ VIZen mundura: DJ CIZ bezain ona da, baina guapoagoa eta gorputz katxarro hobeagoarekin! –eran­tzun zion Davidek, dance pauso bat inprobisatu eta hankak baldar arrastatuz aldageletara sartzen zen bitartean.

			Justu aldamenean zeuden nesken aldagelak, eta Olyk atea itxi zuen barrura sartutakoan. Irribarrez segitzen zuen, aldatzeko kirol motxila zabaldu zuenean. Gimnasiako kamiseta eta galtzak atera zituen, eta egurrezko aulkiaren gainean utzi zuen erabiltzen zuen kirol topa.

			Haren adinean, gelako ikaskide gehienek bularretakoak zerabilten topen ordez, baina berak entrenamenduko tapiza bezain zapala ikusten zuen bere gorputza, eta horregatik ez zitzaion gustatzen besteen aurrean aldatzea, halakoetan beti zalantza sortzen baitzitzaion ea bere gorputza ez ote zen denboran katigatuta gelditu, ez atzera ez aurrera. Bazirudien indar kosmiko batek bere barruko erlojua geldiarazi zuela, beste guztiek hazi eta hazi jarraitzen zuten bitartean.

			Une hartan, hiru neska barrez ari ziren iji eta aja, erdi jolasean, biren artean hirugarrenari bularretakoa askatu nahi eta asmatu ezinik. Antza denez, Erregeek ekarri zioten, eta orain, gimnasiarako aldatu behar zuenean, ezin zituen bularretakoaren krisketak askatu. 

			–Txikiegia daukazu, horregatik estutzen dizu hainbeste –esan zuen Mirenek, begi kritikoarekin–. 75C bat behar duzu; hobeto emango lizuke.

			Miren gelako neska handienetako bat zen; Olympiak baino hiru edo lau kurtso zaharragoa ematen zuen –«Urte oneko dago», esango zuen Margaritak, Olyren amonak, ezagutuz gero–. Joan zen udan luzatu zen kolpetik, eta ikasturtearen hasieratik «hazkunde kontuetako espezialista» edo horrelako zerbait bihurtu zen ikasgelan. Itxura batera, gustura zegoen paper horretan, eta beti bere ondoan zuen taldetxoko neskek adi-adi entzuten zioten esandako guztia, Ladi Gagaren ahotik aholkuak entzungo balituzte bezala modaren azkeneko joeren edo sendotze pertsonalaren gainean.

			–Nora doa hori 70B batekin? –bota zuen Mirenek, Olympiaren ondoan gorputza erortzen utzi eta aulkian apatx eginez. Saltxitxa bat dirudi, txitxi guztiak extu-extu dituela! Ez al da hala?

			Olyk eskuinera begiratu zuen, beste neska bati zuzentzen ari ote zitzaion-edo zalantza eginez, baina ez, han ez zegoen beste inor; beraz, sorbaldak altxatu eta berean jarraitu zuen. Egia esan, «Hitz egiteko gogorik ez dudan gaien» zerrendan, oso atzean zeukan «Beste bati bularretakoa nola geratzen zaion» izeneko atala, «Zer egiteko kapaz izango nintzatekeen Harry Stylesi tupea orrazteko, One Direction-eko bideo batean» izeneko puntuaren ondoren, hain justu ere.

			Miren ez zegoen amore emateko, ordea, eta berean segitu zuen, teman. Olympiak hartaz hitz egiteko gogorik ez zuela ikustean, artilleria guztia atera zuen. Hartu zuen Olyren topa hatz lodiaren eta erakuslearen artean, eta bere aurpegiaren pareraino altxatu zuen.

			–Eta zuk zer taila darabilzu? –galdetu zion.

			Olyk ez zeukan ideiarik ere. Orduan entzun zuen aurreneko aldiz bularretako baten taila zenbakietan eta letretan neurtzen zela. Bere topek letrak besterik ez zeramaten, eta ez zegoen ez B-rik ez C-rik. Duela gutxi pasatu zen XS tailatik S-ra.

			Bere topa kendu zion eskuetatik Mireni, eta hari bizkarra emanda jantzi zuen.

			–Nireak ez dira zuenak bezalakoak. Desberdinak dira –esan zion.

			–Ondo desberdinak ere. Neska titi-zapalentzat dira horiek! –ekin zion zirika Mirenek, beste neskei barre eginaraziz.

			Olympiak ez zuen jakin zer erantzun; jiratu, eta handik alde egin zuen, atzetik Mirenek «fideoa» esaten ziola entzuten zuen bitartean. Berriro aldageletara sartzeko tentazioa izan zuen Mireni isiltzeko esateko, aukeran hobe zela fideoa izan odolkia baino, eta oliba hezur bat zintzurrean trabatuta geratzen zaizunean baino grazia gutxiago zuela, baina tentazioari eutsi eta ez zuen ezer egin. Beti berdin gertatzen zitzaion: erantzunak berandu bururatzen zitzaizkion, aurrekoa ja ez zegoenean.

			Ez zuen ondo eramaten bere ikaskideen aldean hain desberdina izateak. Zorionez, gimnasian babesa aurkitzen zuen bere segurtasun falten aurrean. Han garrantzitsu sentiarazten zuen zerbait egin zezakeen egunero; batzuetan spagateko malgutasunean zentimetro bat hobetzea besterik ez zen, baina nahikoa zen. Han aurreratu egiten zuela sentitzen zuen; bazekien entrenatzaileak «ez» askotan esan ondoren, «bai» esango zuela halako batean, eta horrek zoriontsu egiten zuen.

